
ЦАРДЫ ФЁЗИЛЁНТЁ
Зындзинёдты сёрты ахызтысты

НЁ ФЫДЁЛТЫ БЁСТЁ...
Тематикон фарс

КОНКУРС
Мадёлон ёвзаг – зёрдёйы уидаг

Дзырды фарн
Ёцёгёлон ёвзагыл адёймаг 
зонды мёсыг нё самайдзён.

    ТЫБЫЛТЫ Алыксандр

Àðãú 10 ñîìû

 Лыггёнинаг фарстатё 

Донхорыджы фиддонтё бёстон 
бёлвырдгонд хъуамё ёрцёуой

Фёстаг рёстёг Цё-
гат Ирыстоны цёрджы-
ты цы фарстатё тыхсын 
кёнынц, уыдонёй иу 
у, сё хуымтыл цы дон 
пырх кёнынц, уымён 
сё сёрмагонд фиддон 
кёй ёрдомдтой, уый. 
Донхорыджы фиддо-
ны бёрц бирё адёммё 
ёвзёрын кёны фарста-
тё, алчи йё бёрцимё 
разы нёу. Ёппёт уыцы 
фарстатём РЦИ-
Аланийы Сёргълёу-
уёг Сергей МЕНЯЙЛО 
аздёхта республикёйы 
цёрёнуатон-коммуна-
лон хёдзарады, артаг 
ёмё энергетикёйы ми-
нистр ХЪАРАТЫ Тиму-
ры ёргом сё кусёг фем-
бёлды рёстёг.

Фыццаджыдёр, ёвёц-
цёгён, зёгъын хъёуы, 
республикёйы разамонёг 
бёлвырд амынддзинад 
кёй радта, уый тыххёй. 
Сергей Меняйлойы ныхас-
мё гёсгё, донхорыджы 
фиддон ист хъуамё ма 
цёуа, цалынмё бёлвырд 
бёрёггонд не ’рцёуа, ал-
кёцы хи хёдзарады дёр 
хуымты фёзуат цас у, уый. 
«Алкёцы адёймаг дёр 
хъуамё ёмбара, донхо-
рыджы фиддон цавёр 
фёзуаты тыххёй исынц, 
уый», – бацамыдта Цёгат 
Ирыстоны Сёргълёууёг.
Уыимё, Сергей Меняйло 

профилон ведомствёйы 

разамонёгён бахёс код-
та, цёмёй 2026 азы 1 ян-
вары онг арёзт ёрцёуа 
адёмы льготон къордтён 
дон нымайён прибор-
тё ёвёрыны регионалон 
программё (уыимё, счет-
чиктё ёвёрд цёудзысты 
«Водоканал»-ы хардзёй).

– Майё августы онг 
донхорыджы фиддон ёх-
хёст кёнын кёй хъё-
уы, уый у федералон за-
къонёвёрынады домён. 
Кёй зёгъын ёй хъёуы, 
ууыл къух сисён нёй. 
Фёлё хъуыддагмё бав-

налыны размё аиуварс 
кёнын хъёуы ёппёт 
тыхстаг фарстатё дёр. 
Ныртёккё куыд уынём, 
афтёмёй «Водоканал» 
донхорыджы фиддон ба-
нымадта, «Росреестр»-ы 
зёххы хёйтты фёзуётты 
тыххёй цы бёрёггёнён-
тё уыд, уыдоны бынду-
рыл. Фёлё уыцы бёрёг-
гёнёнты бёлвырдгонд 
нё уыд, иу кёнё иннё 
хёдзарады хуымтё цы 
фёзуат ахсынц, уый. 
Уыцы аипп аиуварс кёнын 
хъёуы. Уыцы нысанён 

хёстёгдёр рёстёг сёр-
магонд къамистё хъуамё 
ёрзилой ёппёт хи хёдза-
рёдтыл дёр ёмё сбёл-
вырд кёной хуымты ёцёг 
бёрцытё. Амынд цёст-
дарён мадзалы хъуамё 
архайой район кёнё хъё-
уы, стёй «Водоканал»-ы 
бёрнон кусджытё ёмё 
зёххы хёйтты хицёут-
тё сёхёдёг. Уёдмё та 
уал донхорыджы фиддон 
урёд ёрцёудзён, – ба-
фиппайдта Сергей Меняй-
ло.

Республикёйы разамо-
нёг Цёрёнуатон-ком-
муналон хёдзарады, ар-
таг ёмё энергетикёйы 
министрад ёмё иннё 
профилон ведомствёты 
бёрнон кусджытён бахёс 
кодта, цёмёй фарстайы 
фёдыл хаст ёрцёуой 
бёлвырд ёмё бёстон 
уынаффётё. Уыимё, 
хъуыддаг куыд арёзт 
цёуа, уымё Хицауады 
’рдыгёй уыдзён лёмбы-
нёг цёстдард.

СЛАНТЫ Аслан

 Хицауады ёмбырдёй 

Президенты амынддзинёдтё  – 
дарддёры экономикон райрёзты сёраппонд

РЦИ-Аланийы премьер-министр ДЗАНАЙТЫ 
Барисы разамындёй республикёйы Хицауадён цы 
ёмбырд уыд, уым ныхас рауад регионы дарддёры 
социалон-экономикон райрёзты нысантыл, ёрвыл-
боны царды ёндёр ахсджиаг фарстатыл.

Ёмбырды архайджы-
тё сёрмагонд ёргом аз-
дёхтой, республикёйы 
дарддёры рёзты фёдыл 
Уёрёсейы Президент цы 
амынддзинёдтё радта 
ёмё федералон Хица-
уад цы уынаффётё сфи-
дар кодта, уыдон ёххёст 

кёныныл архайд куыд 
цёуы, уымё. Ёппёт уыцы 
хъуыддёгтимё бастёй 
РЦИ-Аланийы Сёргълёу-
уёг Хицауады уёнгтён 
сё бёрны цы куыстытё 
бакодта, уыдоны цёттё-
дзинадён дёр аргъгонд 
ёрцыд.

Афтё, Цёгат Ирыстоны 
Нымёцон рёзты комитеты 
сёрдар Гахаты Даниилы 
доклады бёлвырд бёрёг-
гёнёнтё ёрхастёуыд, 
республикёйы хёххон 
ёмё дёрддзёф хъёу-
тём нырыккон бастдзинад 
куыд хёццё кёны, уый 
тыххёй. Гахайы-фырты 
ныхасмё гёсгё, фёстаг 
дыууё азы дёргъы ны-
рыккон телекоммуникаци-
он ифтонггёрзтё ёвёрд 
ёрцыд Дзинагъайы, Хохы 
Санибайы, Мёхческ ёмё 
Тельмёны поселочы. Азы 

кёронмё ног интернет 
кусын райдайдзён Стыр-
Дыгур ёмё Хъуысайы-
фырты хъёуты дёр. Уыцы 
куыстытён хатдзёгтё 
кёнгёйё, Дзанайты Ба-
рис куыд бафиппайд-
та, афтёмёй нымёцон 
бастдзинадёй хъуамё 
ифтонг ёрцёуой респуб-
ликёйы ёппёт цёрён 
бынёттё дёр, ёмё уыцы 
нысаныл уёхскуёзёй ар-
хайд хъуамё цёуа.
Ахём фёткы бынду-

рыл ныхасы архайджы-
тё ‘рдзырдтой транс-

портон лёггёдты 
хёрзхъёддзинады, фён-
даггон инфраструктурёйы 
объектты нывылады, ту-
ристон проекттё ёххёст 
кёнын ёмё ёндёр ва-
зыгджын фарстатыл.

– Фыццаградон ёргом 
аздахын хъёуы хицаудзи-
нады федералон Хицауад 
ёмё регионы Сёргълёу-
уёджы амынддзинёдтё 
ёмё уынаффётё ёххёст 
кёнынмё. Уыимё, лём-
бынёг цёстдард хъуамё 
уа, республикёйы ахсджи-
аг социалон объекттыл цы 
арёзтадон-монтажгёнён 
куыстытё кёнынц, уыдоны 
фёткмё. Сёрмагонд ёр-
касты аккаг у, хёстёгдёр 
фидёны цалцёг ёмё 
арёзтады пълантём цы 
объекттё бахёссынвёнд 
кёнём, уыдоны номхыгъ-
дыл бакусын, хъёугё про-
ектон документаци афой-
надыл бацёттё кёнын. 
Рох уё ма уёд нё цёрён 
бынётты санитарон сыгъ-
дёгдзинад ёмё фёлгон-
цады фарстатё дёр. Иу 
ныхасёй, ёппёт фадёт-
тёй дёр архайын хъёуы, 
цёмёй регионы уавёр 
хуыздёрёрдём ива, йё 
адёмы царды уавёртё та 
кёной фёрныгдёр, – ба-
цамыдта Хицауады Сёр-
дар.

КАЛМАНТЫ Аслан

 Ёхсёнад 

Фембёлд – Скъоладзауты 
ёппётуёрёсеон олимпиадёйы 

архайджытимё

Дзёуджыхъёуы бынёттон хиуынаффёйады ад-
министрацийы сёргълёууёг МИЛДЗЫХТЫ Вячес-
лавён фембёлд уыд Скъоладзауты ёппётуёрёсе-
он олимпиадёйы архайджытимё.
Уый тыххёй фехъусын 

кодта горёты администра-
цийы пресс-службё.
Д з ё у д ж ы х ъ ё у ы 

разамонёг арфё ракод-
та ахуырадон кусёндёт-
ты разамонджытё ёмё 
хъомылгёнинёгтён, стёй 
сывёллёттён сёхицён, 
ёппётуёрёсеон олим-
пиадёйы сё архайд ён-
тыстджын кёй рауад, уый 
фёдыл. Милдзыхы-фырт 
арфёйы фыстёджытё 

ёмё ёхцайы сертифи-
каттёй схорзёхджын код-
та олимпиадёйы призер-
тё ёмё Дзёуджыхъёуы 
3-ём скъолайы ахуыргё-
нёг-зондамонёг Тыджы-
ты Чермены.
Скъоладзауты ёппёт-

уёрёсеон олимпиадёйы 
кёронбёттён къёпхёны 
математикёйё, истори 
ёмё биологийё архайд-
той дзёуджыхъёуккаг 
скъолаты ёртё ахуырдза-

уы: Илаты Артур, Губаты 
Аидё ёмё Сергей Бель-
ский.
Олимпиадёйы архай-

джытёй иу – Илаты Артур 
куыд радзырдта, афтё-
мёй ахём интеллектуалон 
ерысы раздёр дёр ар-
хайдта, фёлё йын при-
зеры ном фыццаг хатт 
саккаг кодтой. Уыимё, ёв-
зонг лёппу йёхи цёттё 
кёны ёндёр ахуырадон 
ерыстём дёр. Уыдонён 
сё иу – хистёркъласон-
ты турнир математикёйё 
«А. Н. Колмогоровы нома-
рён кубок».

Нё уацхёссёг

 Нысанмё арёзт программётё  

Хъёууон дохтыртё 
ёмё фелсыртён...

Цёгат Ирыстоны ацы аз дёр ёххёстгонд цёуынц 
нысанмё арёзт программётё «Хъёууон дохтыр» 
ёмё «Хъёууон фелсыр». Уый тыххёй хъусын 
кёны РЦИ-Аланийы Ёнёниздзинад хъахъхъёны-
нады министрады пресс-службё.
Зындгонд куыд у, афтё-

мёй амынд программёты 
уагёвёрдтыл Цёгат Ирыс-
тон кусы фёстаг цалдёр 
азы дёргъы. Програм-
мёты сёйрагдёр нысан 
у хъёууон медицинон ку-
сёндёттё хъёугё специ-
алисттёй ифтонг кёнын. 
Афтёмёй программёйы 

архайёг суёвын ёмё йё 
кусён бынат хъёумё раи-
выны фёндон чи равдиса, 
уыцы дохтыртён иухат-
тон паддзахадон ёххуысы 
хуызы лёвёрд ёрцёуы 
фёйнё 1 милуан сомы, 
астёуккаг къёпхёны спе-
циалисттён та – фёйнё 
500 мин сомы. Кёй зё-
гъын ёй хъёуы, ахём 
ахадгё ёххуыс разён-
гарддёр кёндзён ёрыгон 
специалистты, цёмёй сё 
кусён бынёттён ёвза-
рой хъёууон медицинон 
пункттё.
Ёнёниздзинад хъахъ-

хъёнынады министрады 
минёвары ныхасмё гёс-
гё, ацы аз программё-
ты архайыны фадат ис 24 

дохтыр ёмё 2 фелсырён. 
«Медицинёйы къабазы 
зынаргъ специалисттё! 
Кёд уё искёмё цымы-
дисдзинад сёвзёрд ёмё 
йё фёнды йё хъарутё 
ног хъуыддаджы бавзарын, 
уёд ёй курдиат бадёттын 
хъёуы сёрмагонд къамис-
мё», – бафиппайдта ми-
нистрады минёвар.

Зёгъын хъёуы, амынд 
программёты архайёг 
цалдёр азмё 300 цёгат-
ирыстойнаг дохтыр ёмё 
фелсыры кёй систы, уый 
дёр. Уыдоны архайды 

фёрцы зынгё фёхъо-
мысджындёр хъёууон 
медицинон кусёндётты 
уавёр. Ныр бирё хъёуты 
цёрджыты медицинон ёх-
хуыс агурёг дард цёуын 
нал бахъёуы, уымён ёмё 
дёсны специалисттё ку-
сынц сёхи амбулатори 
кёнё фелсырон-акушерон 
пункты дёр.

Дмитрий АСТАХОВ

 Ахуырад 

Специалисттё мин цёгатирыстойнаг скъо-
ладзауёй фылдёр ахуыр кёнынц ёнёпилот 
тёхён аппараттёй пайда кёныныл.

Паддзахадон ёххуысы фёрцы нё ахуыр-
гёнёндёттё ифтонггонд сты нырыккон тех-
никёйё. Ахуырады хай цёуы Ёрыдоны 
уёвёг Цёгат Кавказы аграрон-технологон 
колледжы бындурыл. Ног темё рахатыны 
хъуыддагмё, стыр ёргом здахгёйё, сывёл-
лёттё практикон урокты зёрдиагёй арха-
йынц.

Ахуырады фёрцы фёсивёдёй бирётё 
хъёугё дёсныйад равзардзысты. Ныртёккё 
дронтёй парахатёй пайда кёнынц хъёууон 
ёмё хъёды хёдзарёдты, стёй транспор-
тон къабазы. Ахуырад цёуы национ проект 
«Ёнёпилот авиацион системётё»-йы фёр-
цы.

РЦИ-Аланийы Ахуырад ёмё 
наукёйы министрады пресс-службё

 Царды фёзилёнтё 

Зындзинёдты 
сёрты ахызтысты

Ацы ёбуалгъы цаутё ёрцыдысты ссё-
дзём ёнусы райдайёны. Мё уацхъуыды кёй 
тыххёй цёуы ныхас, уыдон сты ёцёг хабёрт-
тё, гуырысхойаг не сты.

Хъуысаты Берд Заман-
хъулы хъёу куы сарёзта, 
уёд йе ‘мхъёуккёгтимё 
сарёзта мёзджыт дёр, 
ёмё цёрджытёй бирё-
тё райстой пысылмон 
дин. Берд йёхёдёг уы-
дис кёсгон сиахс ёмё 
йын уыдис бастдзинад 
кёсгон ёлдёрттимё. Кё-
сёджы уыдис пысылмон 
дины скъолатё, ёмё дзы 
заманхъуйлёгтён бар уы-
дис ахуырмё бацёуынён. 
Заманхъулы уыдис бирё 
диныл ёууёндджытё, 
стёй ссёдз адёймагёй 
фылдёр хадзытё. Уыдо-
нёй иу, Тего – хадзы, йё 
фырт Знауыры арвыста 
Кёсёгмё дины скъолайы 
ахуырмё.
Уыцы рёстёг Заман-

хъулы Хъёстуаты Бота-
тём хъомыл кодта дисса-
джы рёсугъд чызг Пёсё. 
Бирё усгурты зёрдёмё 
цыдис, фёлё йём йё 
ныфс ничи хаста минё-
вёрттё барвитынмё. Иу 
бон Сидахъаты Солтаны 
ёфсымёры лёппуйён 
ацыдысты минёвар Бо-
тайы чызгмё. Цёмёй ба-
фидыдтаиккой дыууё мыг-
гаджы, уый тыххёй дзы 
бацагуырдтой мин сомы 
ирёд. Ахём ёхца лёп-
пумё нё уыд, ёмё ацыд 
кусынмё Америкёмё. 
Цасдёры фёстё ёрбаз-
дёхт ёмё йё ирёд ба-
фыста. Ёрхастой рёсугъд 
Пёсёйы Сидахъатё, 
ёмё сын дыууё лёппуйы 
райгуырд. Иу бон сё фыд 
хъёдмё ацыдис сугмё, 
ёмё йыл уым ёрра ру-
вас фёхёцыд. Лёг амар-
дис ёмё Пёсё фёс-
тёмё йё фыды хёдзар-
мё раздёхт, уёд ахём 
ёгъдау уыд. Лёппуты 
сё фыдыфсымёр акод-
та Уёрёсемё, ёмё уым 
схъомыл сты. Хъуысаты 
Знауыр дёр йё ахуырёй 
сыздёхт ёмё райдыд-
та ахуыргёнёгёй кусын. 
Уёд ахём бардзырд уы-
дис ёмё адёмы хъуамё 
ахуыр кодтаиккой кёсын 
ёмё фыссын аст азёй 
дёс ёмё дыууиссёдз 
азы онг. Адём ёй уарзтой 
ёмё йём хъуыстой. Зна-
уырён дёр ёрцыд бинон-
ты хъуыддаг бакёныны 
афон, ёмё йын Пёсёйы 
ёрхастой.
Райгуырд сын цыппар 

лёппуйы. Хистёр – Ах-
берд, стёй Берд, Дзахот 

(Бобкё) ёмё кёстёр 
Осмён. Лёппутё хъомыл 
кодтой. Ёртынём азты 
хистёр, Ахбердыл сёх-
хёст иуёндёс азы. Рёс-
тёг уыдис ёвзёр, комму-
нисттё хицаудзинад байс-
той ёмё домдтой адё-
мён ног цард саразын. 
1921 азы паддзахад рахас-
та уынаффё ног экономи-
кон политикё саразыны 
тыххёй. Адёмён фёл-
лой кёныны бар раттой, 
ёмё кодтой зёххы, фосы 
куыст, хёдзёрттё арёз-
той сёхицён. Афтё уы-
дис дыууын ёстём азмё, 
стёй уёд хицауад ба-
уынаффё кодтой колхоз-
тё саразын адёмы фос 
ёмё зёххытёй. Уыдис 
ахёмтё, нё лёвёрдтой 
сё исбон, нё куымдтой 
колхозмё бацёуын фёл-
лойбонтыл. Нё сыхёгтё 
Цомартаты Сымыхантём 
уыдис мин фысы, ёмё 
сын сё байстой колхо-
зён, сёхи та сын цыппар 
ёфсымёрёй Сыбырмё 
ахастой. Махмё дёр уы-
дис фос, бёхтё, ёмё сё 
нё фыдыфыд Сабих кол-
хозмё батардта, йёхё-
дёг дёр кусын райдыдта 
бёхты фермёйы хицауёй 
1929 азы. Афтё, адёмён 
истой сё исбон ёмё сын 
сёхи та ёрвыстой дард 
Сыбырмё. Ёрхъуыды 
кодтой ног ныхас, «кулак», 
дам, дё – ома дёхи фёл-
лойё нё бакуыстай дё 
исбон. Знауырёй хицауад 
домдта, цёмёй адёмён 
дзура колхозмё бацёут, 
зёгъгё, фёлё йын нё 
куымдтой. Домдтой дзы, 
цёмёй радиойё радзу-
ра ног царды хорз ми-
дистё ёмё йё къух сё-
вёра ног царды гёххёт-
тыл, басётта йё зылын-
тыл, йё дин рёдыд кёй 
уыд, ууыл. Знауыр сын 
цёхгёр загъта, кёй нё 
ацёудзён йё дины ных-
мё ёмё нё ауёй кён-
дзён йё фыд Тего-ха-
дзыйы цёсгом. Куы нё 
разы кодта хицауадён, 
уёд ёй ёрцахстой ёмё 
йё бакодтой Дзёуджы-
хъёуы НКВД-йы 20-ём 
ахёстоны.
Йё цыппар сывёллони-

мё ратардтой Пёсёйы 
сё хёдзарёй. Уыдис ма 
йын Знауырён дыккаг 
бинойнаг, Беккуызарты 

чызг Пысылмонхъёуёй. 
Уымёй йын уыдис дыу-
уё лёппуйы, Мёйырбег 
ёмё Мурик. Ёмё уыдон 
дёр ацыдысты сё мады-
рвадёлтём.
Рёстёг ахём ёвзёр 

уыдис, ёмё сё ничи 
уагъта йё хёдзармё, 
стёй сын къёбёр рат-
тын дёр ничи уёндыд. 
Уёдё мё сывёллёттё 
куыд уыдзысты, зёгъгё, 
Пёсё Зилгёмё ацыд 
Дзёрёхохты Хадзымурат-
мё, Знауырён уыдис йё 
мадыфсымёр. Уый дёр 
уыдис, ног цард чи арёз-
та, уыдонёй. Пёсё йын 
балёгъстё кодта, цё-
мёй йын йё цардёмбал 
Знауыры суёгъд кёной, 
цы фёуыдзысты нё цып-
пар сывёллоны, зёгъ-
гё. Уёд ын Хадзымурат 
зёгъта, йё къух сёвё-
рёд гёххёттыл, ёмё 
йё рауадздзысты, науёд 
дё сывёллётты адёмыл 
байуар, ёмё сё уыдон 
хёсдзысты. Цы ма загъ-
таид Пёсё ёмё сёр-
гуыбырёй йё цёгатмё 
ацыд.
Уыцы рёстёг НКВД-йы 

куыста Хъёстуаты Ис-
сёйы фырт ёмё уымё, 
йе ‘рвадмё, Дзёуджы-
хъёумё ацыд Пёсё 
лёгъстёмё. Фёлё уы-
мёй дёр ницы фехъуыста 
хорзёй, сё домёнтё уы-
дысты иу, ёмё та сёхи-
мё ёрцыд
Иу бон ёрёмбырд код-

та, сё хёдзары цы цухъ-
хъатё уыд, уыдон, ёвзист 
дзаумёттё хъамайы онг 
ёмё йё цыппар сывёл-
лонимё ацыд Цёцён-
Мёхъхъёлмё, кёд сё ам 
нартхорыл баивин, зёгъ-
гё. Урус-Мартаны райо-
ны фистёгёй бацыдысты 
Гехи, зёгъгё, ахём хъё-
умё. Уым сыл сёмбёл-
дысты лёг ёмё ус, Агуев-
тё сё мыггаг, Тота ёмё 
Болас. Куы базыдтой, сё 
размё сидзёргёс сыл-
гоймаг ис, уый, йё цып-
пар сывёлллонимё, уёд 
ын загътой:

– Дё дзаумёттён 
райсдзынё дыууё гол-
ладжы нартхор, ёмё дын 
кёдмё фаг уыдзысты? 
Махмё уал рацёут ёд 
сывёллёттё цёрынмё, 
ёмё кёд уёдмё рёс-
тёг дёр ивид. Пёсё 
Заманхъулмё раздёхт 
ёмё бауынаффё код-
та йё хёстёджытимё. 
Уыдон ын раттой разыйы 
дзуапп, уымён ёмё сё-
хёдёг цы хордтаиккой, 
уый сём нё уыдис. Ацы-
дысты Цёцёнмё, ёмё 
сё Агуевтё суазёг код-
той. Сёхицён иу чызг 
йеддёмё нё уыдис, ёмё 
лёппуты сёхи фыртты 
хуызён дардтой. Иу къорд 
рёстёджы фёстё Пёсё 
йё цыппар лёппуимё 
ёрбацыд Заманхъулмё. 
Лёппутё бахъомыл сты, 
уёдмё хёст райдыдта. 
Ахберд ёмё Берд ацы-
дысты Фыдыбёстёйы 
Стыр хёстмё ёмё уё-
лахизёй сыздёхтысты. 
Уыцы рёстёг Дзахот 
(Бобкё) ёмё Осмён та 
куыстой колхозы. Ахберд 
бирё азты фёкуыста За-
манхъулы посты хицауёй, 
Берд – районы культу-
рёйы хайады сёргълёу-
уёгёй, Дзахот (Бобкё) 
– колхозы сёрдарёй За-
манхъулы, стёй ёндёр 
куыстуётты. Осмён фё-
куыста сёйраг инжене-
рёй алы куыстуётты. Би-
нонты хъуыддаг бакодтой, 
ёмё сын рацыд хорз цот, 
адёмы ‘хсён сты нымад. 
Кёд ахём зындзинёд-
тё баййёфтой сё гыц-
цылтёй царды, уёддёр 
сё зёрдё нё аивтой сё 
Фыдыбёстёйыл. Сё фыд 
Знауыры сын фехстой 
1929 азы декабры Дзёу-
джыхъёуы Бутырины 
уынджы 20-ём хёдзары 
пъадвалы.
Цёцёны Агуевты ссард-

тон, ёмё ма сё удёгас у 
сё чызджы лёппу, сё хё-
рёфырт.
Ахём зындзинёдты 

уё мачи бахауёд ёмё 
амондджынёй цёрут уё 
кёстёртимё.

ХЪУЫСАТЫ Асёхмёт, 
ёхсёнадон уацхёссёг

ХЪУЫСАТЫ-ХЪЁСТУАТЫ 
Пёсё

ХЪУЫСАТЫ Осмён

ХЪУЫСАТЫ Дзахот 
(Бобкё) ХЪУЫСАТЫ Берд

ХЪУЫСАТЫ Ахберд

ХЪУЫСАТЫ Знауыр

Тёхён аппараттёй пайда кёнынён

 Удыхъёд 

Капитан Точиты Муссё сахуыр кодта дохтыры дёсныйадыл. Фёлё афтё рауа-
дысты хъуыддёгтё, ёмё сёрмагонд ёфсёддон операцийён йё тёккё фыццаг бон-
тёй фёстёмё Муссё ёрлёууыд Фыдыбёстё хъахъхъёнджыты рёнхъыты, йе 
’ххуыс кодта Харьковы ’рдём хёстон фёндагыл.

Уыдис, йё сёрёндзинад ёмё лёгдзинад уёлдай тынгдёр кём рабёрёг сты, ахём 
цау. Тохы рёстёг нё дыууё хёстоны уёззау цёфтё фесты, ёвёстиатёй сё хъуыд 
ёххуыс. Сё алфамбылай та хёст кодта карзёй-карздёр. Муссё уёд ёрбайста йёхи-
мё лёппутёй сё иуы автомат ёмё дзы знёгтыл ралёууыд. Уый фёрцы цёф ёфсёд-
донты фервёзын кодта, стёй сын сё цёфтё бабаста ёмё сё ёдас ранмё ракодта.

Муссё у, программё «Ирыстоны хъёбатырдзинад»-ы домёнтён хъёугё дзуаппы-
тё чи радта, уыдонёй сё иу. Иннё мёйы райдайдзён ахуыр кёнын, уый фёстё та 
бавналдзён йё сёйраг дёсныйадыл кусынмё. Нё зёрдё дын зёгъы, Муссё, бёл-
лиццаг ёнтыстытё, мах дё стём сёрыстыр!

Нё уацхёссёг

    Фервёзын кодта цёф ёфсёддонты

 Ахсджиаг фарста 

Паддзахадон исбонад – закъоны бындурыл
РЦИ-Аланийы Сёргълёууёг Сергей МЕНЯЙЛО 

Цёгат Ирыстоны Парламенты ёмбырды цы бёрнон 
ныхас ракодта, уым бёстон ёрлёууыд, регионы 
дарддёры размёцыдён цы нысантё ис, уыдоныл. 
Республикёйы Хицауадён ратта бёлвырд амынд-
дзинёдтё.

РЦИ-Аланийы Сёргъ-
лёууёджы амынддзинёд-
тё ёмё уынаффётё куыд 
ёххёст кёнынц, уый тых-
хёй журналисттимё фем-
бёлды рёстёг радзырдта 
республикёйы паддзаха-
дон исбонад ёмё зёххы 
ахастдзинёдты министр 
Тедеты Руслан.

– Ёвёстиатёй бавнёлд-
там нё размё ёвёрд хё-
стё ёххёст кёнынмё. 
Раздёр азты приватизаци-
гонд цы исбонад ёрцыд, 
уыцы уынаффёты закъо-
над бёлвырд кёнём. Ны-
хас цёуы, куыд санаторон-
курортон, афтё спортивон 
арёзтёдтыл, Тиб ёмё 
Хъёрмёдоны хъёутё, 
Урсдоны санатори ёмё 
стадион Торпедо, стёй 
Реданты санаторийыл. 
Ныртёккё кусём доку-
менттимё, прокуратурёи-

мё нын иу фембёлд уыд. 
Нё размё цы нысантё 
ёвёрём, уыдон хъуамё 
уой ёргом ёмё закъоны 
бындурыл, стёй, сёйраг-
дёр, паддзахадон интере-
стё бахъахъхъёнын. Иу-
гёр закъон хёлд ёрцыд, 
уёд хъуыддаг ёрвыст цёу-
дзён тёрхондонмё. Нё 
куысты сусёгдзинадёй 
ницы ис, республикёйы 
Сёргълёууёгён хъусын 
кёндзыстём, дарддёр 
та дзыллон хабархёссёг 
фёрёзтё ёмё нё сайты 
мыхуыргонд цёудзысты.
Куыд нын бахёс код-

той, афтёмёй Арёзтад 
ёмё архитектурёйы ми-
нистрад, стёй районты 
администрацитимё иумё 
хъуамё бацёттё кёнём, 
цёрён хёдзёртты арёз-
тадён чи бёззы, ахём 
зёххы хёйттё бирёсы-

вёллонджын бинонтён, 
сёрмагонд ёфсёддон 
операцийы архайджытён, 
кёлёддзаг хёдзёртты 
цёрджытён...
Кёй сбёлвырд кодтам, 

уыцы зёххы хёйттё сты 
Барбашовы быдырмё хёс-
тёг – 43 гектары, 500 зёх-
хы хай дзы уыдзён, фёлё 
уал закъонмё гёсгё, 
хъёугё инфраструктурё 
бацёттё кёнын хъёуы. 
Дёллаг Санибайы цёр-

джытён мё фёнды фе-
хъусын кёнын, сё хизён-
тё ёмё хосгёрдёнтё 
– 200 гектары, хъыгдард 
не ’рцёудзысты, афтё-
мёй дзы арёзтадён ра-
хицён кёндзыстём 43 
гектары. Ёрыдонёй Бе-
хъанмё фёндагыл, ра-
хизырдыгёй 20-30 гекта-
ры, стёй Рёмоны-фыр-
ты поселочы 50 гектары 
дёр цёттё кёндзыстём 
арёзтадён. Ахём фёз-

уёттё уыдзён Раз-
дзог ёмё Мёздёджы 
районы, Калининскы хъё-
уы дёр, – загъта министр 
ёмё бафтыдта: 

– Куыддёр ацы зёххы-
тёй иуыл дёр уынаффё 
рахёссой, афтё уыдзён 
хъусынгёнинаг.
Барадон экспертизё 

конд ёрцыд 2000 зёххы 
хайён, цёмёй фёстёмё 
паддзахады исбонадмё 
бацёуой, уый тыххёй уы-
донёй 900-йён сё закъо-
над бёлвырд кёнынц про-
куратурёйы.
Мёхёдёг бабёрёг 

кодтон, 2012-2015 азты 
Абайты хъёуы цы зёххы-
тё байуёрстой ёмё сё 
нысанмё гёсгё, пайда-
гонд кёмёй нё цёуы, 
уыдон. Махён нё хёс у 
уыдон фёстёмё райсын, 
цёмёй дзы адёмён уа 
хизёнтё, хосгёрдёнтё.  
Республикёйы Сёргълёу-
уёджы амынддзинёдтё 
ёххёст кёныныл архай-
дзыстём, – загъта ми-
нистр.

ГУГКАТЫ Жаннё

 Фембёлд 

Профориентацион фембёлд
Цёгат Ирыстоны паддзахадон университеты пси-

хологийы факультеты хистёр курсыты студенттён 
уыд профориентацион фембёлд Дзёуджыхъёуы 
мидхъуыддёгты управленийы кусджытимё.

Управленийы хистёр психолог, пъёлицёйы 
майор Бицъоты Иринё практиканттён радзырд-
та мидхъуыддёгты оргёнты психолоджы куысты 
лыстёг фёзилёнты тыххёй хабёрттё. Пъёли-
цёйы афицеры ныхасмё гёсгё, барадхъахъхъё-
нёг оргёнтём куыстмё кандидатты ёвзарыны 
рёстёг уёлдай фылдёр ёргом здахынц адёйма-
джы ахуырадон ёмё физикон цёттёдзинады 
къёпхёнтём, стёй кандидаты психологион уавёр-
мё, ёмё афтёмёй вёййы пъёлицёйы кусджы-
ты бёрзонд профессион цёттёдзинады къёпхён 
бахъахъхъёныны фадат.

Студенттё пъёлицёйы кусджытимё хъуыдда-
джы фембёлдёй разыйё баззадысты.

РЦИ-Аланийы Мидхъуыддёгты 
министрады пресс-службё

 Иры кёмтты  

«Хёйрёджы хид»
Дыгургоммё бацёуёны бёлццёттё ёмё уазджыты 

цёстёнгас йёхимё здахы, Ёхсинтты комы абухгё 
доны сёрмё нарёг  хид, хонынц ма йё «Чертов мост» 
дёр. 
Комы цёрджыты куы ба-

фёрсай, цёмён ёй хо-
нынц, афтё, уёд дын бёл-
вырд дзуапп ничи ратдзён, 
фёлё ис, уёддёр се 
‘хсён, историйы бёрёггё-
нёнтё йё хистёртёй чи 
фехъуыста, ахёмтё. Бирё 
таурёгътё ис ацы бынати-
мё баст. Незаманты  ацы 
хидёй бынмё донмё ёп-
пёрстой фыдгёнджыты, 
абырджыты. Уёд йё тыхы 
уыдис адёмон тёрхон. 
Куы-иу аппёрстой бынмё 
сёрсёфёнмё тёрхон-
гонд адёймаджы ёмё-иу 
куы аирвёзт, уёд ын уыцы 
тёрхон кодтой хатыр. Иннё 
таурёгъ та афтё дзуры. 

Рагзаманты, дам, ацы бы-
нат баста дыууё комы  Ды-
гургом ёмё Кёсёг-Бал-
хъары иумё. Сё дыууёты 
ёхсён фидар уыдысты ба-
зарады ахастдзинёдтё. 
Уёййёгтё  ластой ауылты 
алыхуызон товартё ёмё 
фос. Сё уёрдёттё-иу Ёх-
синтты хидыл  ёнёфыдбы-
лызёй куы азылдысты, уёд 
сын уый амондджын балцыл 
нымад цыдис. Иу хатт уёр-
дётты бын хид ныттыдта 
ёмё асхъиудтой арф бын-
мё, чи сё скъёрдта, уы-
дон ёд товартё. Уёдёй 
фёстёмё йё хонын рай-
дыдтой  «Чертов мост».

 Нё рагон хъёутё  
Ног дуджы  бирё ногдзинёдтё ёрцыд. Талынг 

ёмё къуындёг кёмттёй рухсмё быдыртём ралыгъ-
дысты ирон адём, фёлё абон дёр бирё хистёртё 
ёхсызгонёй ёрымысынц сё фыдёлты уёзёг, кём 
райгуырдысты, уыцы хёххон хъёутё. 
Мамысонгом абон ба-

зонён нал ис. Сарёзтой 
дзы рекреацион-курор-
тон комплекс. Ёмё, кёй 
зёгъын ёй хъёуы, нё рагон 
хъёутё йё аууон фесты. 
Уырдём ёппёты хёстёг-
дёр Лисри уыд. Хозиты 
Федыр ма нын, Хуыцау 
хорз ёмё  ныууагъта, уыцы 
хъёуты тыххёй бёлвырд 
историон  бёрёггёнёнтё,  
ёндёр сё кой ёнусты тар 
мигъты аныгъуылдаид.

«Хъёуы астёуты  цёуы 
Лёгётгомы дон ёмё йё 
кёны дыууё дихы. Арёзт 
ыл сты хъёуы куырёйттё 
ёмё цалдёр хуымётёг 
хиды. Йё цёрджытё та уы-
дысты Сидахътё,  Дарчи-
тё, Айлартё, Добатё ёмё 
Моураутё. Цардысты хё-
лар ёмё уарзонёй. Ныхасы 
бадынён сын уыдис цъёх 
нёуу хъёуы фарсмё стыр 
къуыппыл. Йё цуры  къан-
нёг рёсугъд аргъуан ёмё 
райдайён  скъола. Сидахъ-
ты Симон куыд радзырдта, 
афтёмёй аргъуан арёзт  

ёрцыд адёмы иумёйаг 
сходты уынаффёмё гёсгё. 
Ёвзёрст лёгтё зылдыс-
ты  хёдзаргай  ёмё алчи 
йё хай ёнёкъуылымпыйё 
хаста. Мёздёджы еписко-
пёй ракуырдтой ёххуыс 
ёмё сын уый скодта про-
ект. Бегарайё  ёмбырд 
кодтой ёмё ластой доны-
былёй ёмё ёндёр рёт-
тёй дур. Сисамайджытё 
уыдысты Сидахъты Къо-
ста ёмё Добаты Бечи. 
Аргъуан куы сцёттё, уёд 
хъёубёстё скодтой стыр 
куывд.  Бёгёныйён зад, 
ссад ёмё кусёрттагён мы-
сайнёгтё ёмбырд кодтой, 
заргё ёмё ёмдзёгъдгён-
гёйё хёдзари-хёдзар зил-
гёйё.  Кусын райдыдта 20-
ём ёнусы дёсём азты. Уый 
фёстё та ахём мадзалёй 
сарёзтой скъола дёр.  Ацы 
хъёуы раздёры цёрджытё 
Дарчиты хистёртё Дзапар, 
Майрём, Гришё, Илья, Ла-
димир ёмё Иван сё мыг-
гаджы равзёрды тыххёй 
кёй ныффыстой, уым амо-

нынц, зёгъгё, дам, Лис-
римё ёрцёуёг Лалдый-
ён райгуырд иунёг фырт 
ёмё йё схуыдтой Дарчи. 
Дарчийён райгуырд цып-
пар фырты: Сидахъ,Моурау, 
Реуаз ёмё Дади. Сидахъ 
ёмё Моурауён цот куы 
рацыди, уёд систы хицён 
мыггёгтё: Сидахътё ёмё 

Моураутё. Реуаз ёмё Дади 
та сё фыд Дарчийы номыл 
– Дарчитё. Мамысонгомы 
дон ёмё сё рёзты Лёгёт-
гомы  дон се ‘хсёнты кёй 
цыдысты. Лёгётгомы 
къёдзёхтё сё цуры кёй 
уыдысты, уымё гёсгё 
дурарёхёй нё бацауёр-
стой Лисрийы цёрджытё 

мёсгуытё амайыныл ёмё 
сём уымё гёсгё ис иуёй 
иннё бёрзонддёр ёртын-
дёс мёсыджы».

ХОЗИТЫ Федыры чиныг 
«Уёлладжыры комыл 

Туалтём»-ёй 
                     скъуыддзаг

 Революционеры райгуырды боныл сёххёст 135 азы  

Йё цард – ёдзухдёр тох
135 азы сёххёст революционер, паддзахадон 
архайёг БОРЫХЪУАТЫ Хъауырбеджы-фырт Хъазыбеджы 
райгуырдыл. Дугтё кёрёдзи ивгё куыд цёуынц, афтё 
рёстёг дёр дугъон бёхау згъоры. Рохуаты аззайынц, нё 
бёстё ёмё нё чысыл Ирыстоны фарнён йё цард чи сны-
вонд кодта, уыцы адёмёй дёр бирётё. 
Советон дуг фёцис, уыцы за-

манты адём цы фёрнджын цард 
кодтой, уыцы сгуыхтдзинады ис 
Борыхъуаты Хъазыбеджы архайд 
дёр. Ёмё кёд уыцы дуг истори-
йён баззад, уёддёр хъуамё ма 
рох кёнём, советон адём рё-
сугъд ёмё амондджын цард кёй 
фёрцы федтой, уыцы разагъды 
лёгты. 
Борыхъуаты Хъазыбег 

райгуырд 1890 азы Зилгёйы, 
мёгуыр зёхкусёджы хёдза-
ры. Йё мады ёфсымёр Бигъа-
ты Иосиф ахуыргёнёгёй куыста 
Дзёуджыхъёуы гимназы ёмё 
Хъазыбегён баххуыс кодта Стъа-
раполы гимназмё 1899 азы 
ахуырмё бацёуынён.  Уый уыдис 
ирон прогрессивон интеллиген-
цийы кадрты куырдадз. Хетёгка-
ты Къоста дёр дзы ахуыр кодта. 
1906 азы Хъазыбеджы гимназёй 
ацух кодтой, студентон «рас-
тадтё» кёй хуыдтой, уым кёй 
архайдта, уый тыххёй. Фёлё, 
ууыл йё ахуыр нё фёцис. 1908 
азы, Дзёуджыхъёуы гимназ каст 
фёуыны фёстё дарддёр бацыд 
Бетъырбухы университеты истори-
он-филологон факультетмё ёмё 
йё каст куы фёцис, уёд ёрыз-
дёхт Ирыстонмё ёмё ахуыргё-
нёгёй куыста скъолайы. Февралы 
революцийы рёстёг та фёстё-
мё Петроградмё ацыд. 1917 азы 
фёстёмё ёрыздёхт Ирыстон-
мё, фёндыд ёй ёппёт револю-
цион цауты уёвын нёхимё. Поли-
тикон ёмё хёдзарадон фарстаты 
активонёй архайдта, уыдис Хойра-
джы комитеты ёмё Ирон национ 
советы уёнг. Цалынмё бёлвырд 
нё бамбёрста политикон уавёр, 

уёдмё иунёг партимё дёр нё 
бацыд. Ёрмёст 1918 азы, Пя-
тигорскы Терчы зылды адёмы 
дыккаг съезды делегат уёвгёйё, 
равзёрста большевикты хъуы-
ды, ёмё Сергей Кировы фарс 
ёрлёууыд Советон хицаудзинады 
сёраппонд революцион змёл-
ды. Нё республикёйы Адёмон 
комиссарты Советы Хъазыбег 
ахста зынгё бынат. Уыдис, адё-
мон цёстдарды комиссар ёмё 
финансты комиссар, архайдта Уё-
рёсейы Граждайнаг хёсты Цёгат 
Ирыстоны хёдзарадон арёзтады 
фарстаты. Урсгвардионтё 
Ирыстонмё куы ёрбауылён код-
той, уёд Борыхъуайы-фырт сусёг 

куыст кёнын райдыдта. 1919 азы 
большевикты партийы Кавказы 
крайы комитеты уынаффёмё 
гёсгё, Хъазыбег нысангонд ёр-
цыд Ирыстоны Реввоенсоветы 
сёрдарёй. Разамынд лёвёрдта 
партизанты змёлдён, семё цы-
дис сгарён хёслёвёрдты, ар-
хайдта «урсытимё» карз хёстыты 
дёр. Знёгтё стыр ёхцатё рат-
тын расидтысты, чи сын ёрцах-
са Хъазыбеджы, уымён. Советон 
хица-уад куы ёрфидар, уёд Бо-
рыхъуаты Хъазыбег куыста бирё 
бёрнон бынётты. Ирыстоны бирё 
объекттё ис, йё фёрцы арёзт чи 
ёрцыд, ахёмтё. Уыдонёй сты: 
Беслёны нартхоры комбинат, 
Джызёлдоны ГЭС, Ёрыдоны кон-
сервгёнён завод, Цъёйы курорт 
ёмё Дыгуры районы арф арыхъы 
арёзтёдтё. Цыдис Мёскуыйы 
хъёууонхёдзарадон равдыстмё 
ёмё уым ёмбёлд нё бёстёйы 
хуыздёр разамонджытимё, цё-
мёй уёлдёр ранымад объекттё 
Ирыстоны фёзындаиккой. 
Кёд бёрнон бынётты фёкуыс-

та Хъазыбег, уёддёр йёхи-
уыл никуы фервёссыд, баззад 
хуымётёг ёмё сыгъдёгзёрдё 
адёймагёй. Тарнизёй рынчын 
уёвгёйё, 1919 азы урсгвар-
дионтимё хёстёй куыддёртёй 
раирвёзт ёмё талынджы ихджын 
доны ныххаудта. Схызт куыддёр-
тёй, фёлё йын уыцы цау йё 
цардён тёссаг низ ёрхаста. Йё 
бинонтимё ёхсёз адёймагёй 
иу къуымы цардысты. Уёдё йё 
куысты мидёг дёр экономикон 
зындзинёдты рёстёг йёхицён 
хорз фадёттё нё агуырдта, фёлё 
валенкёты ёмё кёрцы йё куыст 
ёххёст кодта. Адёмён исты хорз 
фёуын уыдис йё царды сёйраг-
дёр нысан. Тарниз ыл стыхджын 
ёмё йё цардёй 41-аздзыдёй 
ахицён. Бавёрдтой йё Граждай-
наг хёсты хъёбатырты ёфсымё-
рон ингёны Дзёуджыхъёуы. 

 Историйы сыфтё  

Заводы 
хъысмёт

175 азы размё,  Садоны ёрзёткъахёнты бынду-
рыл, Уёрёсейы паддзах бар ратта, Алагиры здыйы- 
цинчы завод саразынён.  1850 азы, императоры 
наместник Цёгат Кавказы граф Воронцов дур ба-
вёрдта, фидёны ног завод кём уыдзён, уыцы бы-
наты.
Ног куыстуат арёзтой, 

куыд «завод-фидар», афтё. 
Йё алывёрстё  уыдысты 
къахт ёмё донёй дзаг,  йё 
къултё  та бёзджын  топ-
пуадзён цыппар сисимё 
(бойницы). Йё бацёуён ын  
сарёзтой цугун кулдуарёй. 
Заводы тигътыл амад ёр-
цыдысты, сармадзантё кём 
лёууыдысты, ахём цыппар 
хёстон-хъахъхъёнён мё-
сыджы. Уёд Кавказы   са-
быр нё уыд, ёмё ацы 

хъахъхъёнён мадзёлттё,  
ёнёмёнг, хъуыдысты.   Йё 
фёзыл уыдис  къазарма, 
куырдадз, цехтё, къантор, 
лаборатори,  дукани  ёмё 
фидары ёфсёддон хицауы  
фатер. Уыцы рёстёг спе-
циалисттё куыд дзырдтой, 
уымё  гёсгё, завод афёдз 
хъуамё тайын кодтаид  100 
путы ёвзист ёмё 35 та 
зды. Фёлё, фаг  не  ‘ххёс-
сыд, уыцы куыстыл. Сё про-
дуцийы  бёрёггёнёнтё 
уыдысты ныллёгдёр. 1854-
1855 азты, Хъырымаг хёсты 
рёстёг, уырыссаг ёфсады 
здыйё ифтонг кодта Ала-
гиры завод. Ёфсёддон ве-
домствёйён алы аз дёр  
ёрвыста  585 тоннёйы зды. 
Заводён йё куыст ахём 
ныллёг ёмвёзадыл кёй 
уыдис, уымён та уыд йёхи 
аххосёгтё: хёххон ёр-
зёткъахёнты лёмёгъ ар-
хайд, куыстуаты техникон 
ифтонгад ёмё технологон 
фарстатё. 
Уёвгё, Цёгат Ирысто-

ны здыйы-цинчы гуырёнтё 
хъуыстгонд уыдысты астё-
уккаг ёнусты дёр. ХII 
ёнусы ирон адёмы хёс-
тон фётёг Ос-Бёгъатыр 
гуырдзиаг ус-паддзах Та-
марёйён чындзёхсёвы 
лёварён арвыста ёвзис-
тёй над дыууё голладжы. 
Тамарё чындзы ёрцыд 

Ос-Бёгъатыры ёфсымёр 
Сосланмё. 1749 азы та  
Бетъырбухмё ирон ми-
нёварад куы араст кодта, 
уёд Уёрёсейы паддзахён 
радзырдта, Ирыстоны  хёх-
тё  хъёздыг кёй  сты алы-
хуызон зынаргъ  згъёртёй, 
уый. 1768 азы  Бетъырбу-
хёй  Ирыстонмё ссыдыс-
ты  геологтё, сё сёргъы, 
згъёртё  иттёг хорз чи 
зыдта, ахём специалист  
Степан  Ванявин, афтё-

мёй. Экспедицийы уёнгтё 
сбёлвырд ёмё сёмбырд  
кодтой хёххон згъёрты  
хуызтё. Куы ёрыздёх-
тысты, уёд паддзахён 
радзырдтой  Ирыстоны хёх-
ты   ёвёрёнты  тыххёй 
ёмё сём, куыд тагъддёр, 
афтё кёй хъёуы ёргом 
раздахын. Цалынмё Уё-
рёсейы хицауад Ирысто-
ны хёхты экономикон хъо-
мыс  ёвзёрста, уёдмё  иу 
грекъаг  амалхъом адёймаг  
Спиридон Чекалов хаццоны 
райста згъёрты гуырён-
тёй иу ёмё балёууыд зды 
ёмё цинк тайын кёныны  
куыстыл. Фёлё  хёххон 
уавёрты ёнцон архайён 
нё уыд, уёдё ёрмёг ла-
сёггаг дёр афтё ёмё йё 
1850 азы  къазнайён ратта. 
Уыцы заман Уёрёсейы нё 
фаг кодта хуызджын згъёр, 
зды,  цинк ёмё паддзах 
Никъала I бабар кодта Са-
доны ёрзёткъахёнтё са-
разын. Тайынгёнынён та 
бынат равзёрстой хъёу 
Салыгёрдёнмё ёввахс, 
цёугёдон  Ёрыдоны  был. 
Ацы ран  фёзынд кусджыты 
поселок  Алагир. Йё фыц-
цаг ёрцёрджытё уыдысты 
урайлаг ёмё алтайаг кус-
джытё. Уыдон ёрцыдысты 
хёххон куыст райрёзын кё-
ныны хъуыддаджы фёдыл.
Уырыссаг фыссёг Лев 

Толстой  уыцы рёстёг 
Ирыстон бабёрёг кён-
гёйё йё боныджы фыста: 
«Алагирский завод открыт 
1853 году 18 мая и мо-
жет давать 35 тысяч пудов 
свинца, выписываемого из 
Англии».
Историктё фыстой, зёгъ-

гё, хёххон станцё  «Ала-
гир» тагъд рёзы.  Ёрцё-
уёг  хёххон мастертё ёд 
бинонтё ёрцардысты цёу-
гёдон Ёрыдоны былгёрёт-
ты ёмё райдыдтой зёх-
хы куыст дёр. Ныссагътой 
дыргъбёлёстё. Здыйы-
цинчы заводы фыццаг про-
дукцийё паддзах Никъа-
ла  Бетъырбухы  Исаакийы   
аргъуаны  дзауматёй иу 
скёнын кодта. 

 Заводимё   иумё арёзт 
ёрцыд, уырыссаг архитек-
тор ёмё нывгёнёг къниаз 
Гагарины  проектмё гёсгё, 
византийаг стилы чырыстон 
аргъуан дёр. Фёстёдёр 
ын йё къултыл нывтё скод-
та Хетёгкаты Къоста. Йё 
нывты мидис  динимё баст 
нё уыд, фёлё рёстёджы 
царды уавёртён ёвдисён.

1895 азы Алагиры здыйы-
цинчы заводён йё куысты 
бёрёггёнёнтё нывыл кёй  
нё уыдысты, уый тыххёй   
Уёрёсейы хицауад  сфёнд 
кодта  Садоны ёрзёткъа-
хёнтё  бельгийаг  промыш-
ленник Дюкенён  хаццоны 
60 азы раттын. Фёлё та, 
ацы хатт  дёр заводы куыст 
нё фёрёстмё ёмё  1898 
азы завод йё куыстёй  ныл-
лёууыд. 
Бирё  рёстёг  рацыд, 

уёдёй абонмё, фёлё  за-
воды цыппар мёсыджы 
ёмё  къултё абон дёр ног  
цардмё фёлгёсынц. Бирё 
уазджытё  ёмё  туристты  
цёстёнгас  ыл баззад, йё-
химё сё сайынц  йё рагон 
хуыз ёмё историон  цаутё. 
Объект фенён ис, Алаги-
ры автостанцёйё Энерге-
тикты кварталмё дёлёмё 
цёугёйё рахизфарс. У, 
историон ахадындзинад кё-
мён ис, ахём цыртдзёвён 
ёмё йё фехалын дёр уы-
мён никёмён бантыст. 

 Ёмбисонды хабар  

Кёцы уыдзынён ёз та?
Хёцгё низ коронавирус дунейыл куы ахёлиу, уёд, 

кёй зёгъын ёй хъёуы, Ирыстоны дёр ёвыдёй нё 
ныууагъта. Бонёй-бонмё-иу  райхъуыстысты рынчын-
донёй хабёрттё, хъёуы цёрджытёй та ноджы цал-
дёрёй амардысты уыцы ёнёхайыры низёй, зёгъгё.
Мёт ёмё сагъёсы ба-

цыд Писикъо дёр. Хъуыды 
кодта,   куыд бахиза емы-
нёйё  йёхи, ууыл. Нал ра-
цыд  ёхсёны хъуыддагмё, 
йё сёр нал радардта уынг-
мё. Бынтондёр йёхимё  
ныхъхъуыста, ёрхёндёг 
ыл бахёцыд. Йё бинойнаг  
Зёли йын ныфсытё авёры:

– Нё лёг, комдзаг дёр 
нал кёныс, афтёмёй коро-
навирусёй нё, фёлё сы-
дёй амёлдзынё!

– Не ‘фсин, хорз ёй 
куы зоныс, ёмбёхст низ-
тё мём кёй ис, уёд ма 
мё куыд сабыртё кё-
ныс? Уёлё нё сыхёгты 
чындзён йё мады хойы 
тиуы дёр та дыууё боны 

размё бавёрдтой. Къёд-
зёхы йас лёг  хуымётёг 
гриппёй ёрбарынчын ёмё, 
дам, цыбыр рёстёгмё йё 
цард Барастыры ёвджид 
бакодта.  Уымё  ёмбёхст 
низтё уыдис ёмё уый тых-
хёй йё ёнёниздзинадыл 
тынгдёр сахадыдта коро-
навирус.  Ёз дёр ацы «по-
точы» куы нё бахауин, – ка-
тайы бацыд Писикъо.
Ууыл, ёвёццёгён, 

дыууё мёйы дёр нё рацыд, 
афтё лёг йёхёдёг дёр 
ёрбамард. Мардмё ёрцё-
уёг адём кёрёдзи мидёг 
сусу-бусу кодтой, калм, дам,  
битъынайё тарст  ёмё йё 
хуынчъы цур ёрзад.
Дохтыртё  иммунологтё 

афтё фёзёгъынц, низёй 
ёгёр тёрсын куы райда-
йай, уёд адёймаджы имму-
нитет лёмёгъ кёны ёмё 
йё, уёд, ёцёгёйдёр, 
«ахёры». Иугёр адёйма-
джы карз низ ёрцахста, уёд 
рынчын йёхи хъуамё сабыр 
равгыл дара ёмё дохтыры 
амынддзинёдтё ёххёст 
кёна. 

Ôàðñ áàö¸òò¸ êîäòà 

САУТЁТЫ Тамилё

ЛисриЛисри

Хъазыбеджы хёдзар Зилгёйы Хъазыбеджы хёдзар Зилгёйы 
(къам ист уыд 1980-ём азты(къам ист уыд 1980-ём азты

Выполняем 
ремонтные

работы: шпаклев-
ка, обои, карнизы, 
откосы, покраска, 

ламинат.
Тел.: 

8-989-039-78-89 
(Казбек).

 Номыры радхёссёг редактор — Хёмыцаты Морис.

Цыппёрём хатт мыхуыры 
рацыд Цгъойты Хазбийы чи-
ныг «Ирон царды ёгъдёуттё». 
Адём та йыл ёхсызгонёй сём-
бёлдысты. Балхёнён ёй ис 
Мыхуыры хёдзары дыккёгём
уёладзыджы,  йё аргъ – 500 
сомы. Бадзурён ис Тая Дорони-
намё ахём телефонтёй: 8-928-
483-46-54,  25-92-72.

Обслуживание 
колонок и котлов.

Тел.: 
8-961-821-90-88.

РЕКЛАМЁ, ХЪУСЫНГЁНИНЁГТЁ

 Конкурс  

Мадёлон ёвзаг – 
зёрдёйы уидаг

Мадёлон ёвзаг – алы адёмыхаттён дёр йё зёрдёйы уидаг у, йё уд. 
Уый фёрцы нём ёрхёццё сты ёнусты сёрты нё фыдёлты таурёгътё, 
нё адёмы ёгъдёуттё ёмё традицитё. Не ’взаг куы бахъахъхъёнём, уёд 
фесёфынёй тас нал уыдзён нё культурон бынтён. Уый тыххёй та йыл 
фылдёр дзурын хъёуы кёстёртимё, уарзын сын кёнын сё уидёгтё, нё 
адёмы истори.

Уыцы цытджын хъуыддагён сны-
вонд кодта йё цард Ёрыдоны 1-ём 
астёуккаг скъолайы ирон ёвзаг 
ёмё литературёйы ахуыргёнёг 
Бигъаты Маринё Барысбийы чызг.
Маринё ссис зындгонд ёмё кад-

джын ёппётуёрёсеон конкурс 
«Мадёлон ёвзаг ёмё литерату-
рёйы хуыздёр ахуыргёнёг»-ы кё-
ронбёттёны архайёг. Уый у стыр 
ёнтыстдзинад, йё дёсныдзинадён 
ын аргъ кёй кёнынц, уый нысан. 
Бигъаты чызг йё куыст уарзы зёр-
дёйё, йё уды арт судзы мадё-
лон ёвзаджы цёрайён ёмё йё 
ахуырдзаутён дёр уарзын кёны. 
Йё алы урок дёр афтё саразы, 
ёмё уый хуымётёджы урок нё 
вёййы, фёлё свёййы ёнёхъён 
культурон балц нё адёмон тради-
цитё ёмё монон хёзнатём. Скъо-
ладзаутё ёнёзивёгёй уайынц сё 
уарзон ахуыргёнёджы уроктём 
ёмё стыр цымыдисёй фёхъусынц 
йё алы ныхасмё дёр. Алы ахуыргё-

нёгмё нё разыны ахём тых ёмё 
хъару: йё предмет зондзён, фёлё 
йё ахуырдзаутён бамбарын ёмё 
бауарзын кёна, уымён, ёвёццё-
гён, курдиат хъёуы. Ахём курдиа-
тёй Хуыцау бахай кодта Маринёй-
ён, ёмё ныр йё зонындзинёдтё 
ёнёвгъауёй лёвар кёны йе скъо-
ладзаутён.
Конкурсы фёлгёты арёзт ёрцыд 

равдыст «Мё Хъёбатыр». Йё нысан 
уыд – Фыдыбёстёйы Хъёбатыртё 
ёмё ахуыргёнджытён кад кёнын. 
Уыдоны ёмрёнхъ сты – Фыды-
бёстёйы Стыр хёсты ветерантё, 
сёрмагонд ёфсёддон операцийы 
архайджытё ёмё, йё Фыдыбёстё 
алы рёстёджыты чи хъахъхъёдта, 
уыдон.
Маринё фембёлд Афганиста-

ны хёсты ветеран, Гуырдзы ёмё 
Абхазы ’хсён хёст ёмё ирон-
мёхъхъёлон быцёуы архайёг Хъар-
данты Русланы фырт Къостаимё 
ёмё йё ёрбахуыдта йё урокмё. 

Бирё паддзахадон ёмё ёхсёнадон 
хёрзиуджытёй уёлдай, Къоста  хор-
зёхджын ёрцыд майдан «Ирыстоны 
намыс»-ёй. Уый у хъёбатырдзинад 
ёмё Фыдыбёстёмё уарзондзина-
ды ирд ёвдисён. Ахём фембёлд-

тытё фёсивёдён пайда сты сё 
адёмы истори, сё фыдёлты хъёба-
тырдзинад зонынён, разёнгард сё 
кёнынц Фыдыбёстё уарзын ёмё 
йё хъахъхъёнынмё. 
Маринё хуымётёджы ахуыр-

гёнёг нёу – уый у ирон культу-
рё хъахъхъёнёг. Йё зёрдиаг ар-
хайдёй йе ’мкусджытё ёмё йё 
ахуырдзауты разёнгард кёны. Ма-
дёлон ёвзагмё йё ахастдзинад 
ёххуыс у йё бахъахъхъёнын ёмё 
йё фидёны фёлтёртём фёхёццё 
кёнынён. 
Мах сёрыстыр стём Маринёйё. 

Баззад ма йын иу къахдзёф – кон-
курсы кёронбёттён, ёмё нё 
уырны, уёлахиз йё къухы кёй 
бафтдзён, уый! Уадз, йё уды ар-
тёй йё ахуырдзауты зёрдёты 
дёр ссудза мадёлон ёвзагмё 
уарзондзинад, ирон ныхас та хъуы-
сёд Ирыстоны алы хёдзарёй дёр!

ГЁБУАТЫ Галинё

 Цёстдард  

Маргъдарджытён зонинаг
«Россельхознадзор»-ы Цёгат Кавказы регион-

ты иумёйаг управлени куыд хъусын кёны, афтё-
мёй ацы азы 1 сентябрёй фёстёмё Уёрёсейы 
Федерацийы территорийыл архайын райдайдзён 
бёстёйы Хъёууон хёдзарады министрады ацы азы 
26 мартъийы уагъд №188 бардзырдёй фидаргонд 
хъёууонхёдзарадон мёргътё дарыны ног фётк.
Ацы фётк амоны зёхку-

сён (фермерон) ёмё хи 
ёххуысадон хёдзарёд-
ты хъёууонхёдзарадон 

мёргътё дарыны уавёр-
тём домёнтё, юриди-
кон иуёджы хуызы арёзт 
зёхкусён (фермерон) 

хёдзарёдтёй фёстёмё. 
Егъау хёдзарёдтём ис 
х ъё у у о н хёд з а р а д о н 
мёргътё тезгъо кёнын-
мё ёрмёст алырдыгёй 
хызтёй ёхгёд фёзтём 
раскъёрыны бар. Мёргъ-
тён хъуамё уа тезгъогё-
нён бынатмё хёдбарёй 
ёнёкъуылымпыйё рацё-
уыны фадат. Тезгъогёнён 
бынаты фёзуат маргъда-
рён бёстыхайы фёзуа-

тёй къаддёр хъуамё ма 
уа.
Маргъдарён ног фёт-

кы тыххёй уынаффё 
базонынён фёдзу-
рут ахём телефонёй:
 8 (8672) 77–24–15.

«Россельхознадзор»-ы 
управленийы

 пресс-службё

 Ёрмдёснытё  

Арёзтадон ёрмёгёй – 
аивадон уацмыстё 

Арт-бетоны техникё Цёгат Ирыстоны ёппётёй раз-
дёр чи рахатыд ёмё ныртёккё арёзтадон ёрмёгёй 
рагон таурёгъты фёлгонцтё чи сфёлдисы, уыдонёй 
иу у Елойты Владислав. Змис ёмё ахорёнтёй аивадон  
уацмыстё кём сёвзёрынц, Елойы-фырты ёрмадзёй 
ахём бынат рауад. Арёзтады къабазмё раивёг Вла-
дислав амёй размё дзёвгар рёстёг бакуыста хъёдёр-
мёгёй хёдзарон дзаумёттёаразён фабричы.

Владислав цементы 
фёрцы алыхуызон аива-
дон уацмыстё сфёлдисы. 
Ёрмдёсныйы куыстытё иу 
кёнынц скульптурё ёмё 
нывкёнынады аивад. Арёз-
тадон ёрмёгёй, уацмыстё 
фёлдисгёйё, Елойы-фырт 
стыр ёргом здахы Нарты 
кадджытём, рагон тау-
рёгътё ёмё алфамбылай 

ёрдзы рёсугъддзинёдтём. 
Кёй зёгъын ёй хъёуы, 
бетоны фёрцы, аивгёнён 
дзаумёттё цёттёгён-
гёйё, арёзтады фётк би-
ноныг ёххёстгёнинаг у.
Арёзтадон ёрмёгимё 

куыст адёймагёй домы 
фёразондзинад ёмё 
лёмбынёгдзинад. Бетон 
ёмё ёндёр арёзтадон 

ёрмёджытёй, хёдзарады 
хъёугё дзаумёттё ёмё 
аивадон уацмыстё фёлдис-
гёйё, Елойты Владислав йе 
’ппёт зонындзинёдтё ёмё 
фёлтёрддзинадёй арёхст-
джынёй спайда кёны.

ДЗУЦЦАТЫ Мёдинё

Сумо

Ерысты тыхджындёртё
Мёскуыйы хинайёны 

змисыл сумойё цыды-
сты Кубок рамбулыныл 
ерыстё.
Ирыстойнаг сумоисттё 

ерысты рамбылдтой дыууё 
сыгъзёрин ёмё иу ёвзист 
майдан.

22-аздзыд сумоист Къё-
бысты Нукри уёззау уёзы 
(115 кг уёззаудёр) фёу-
ёлахиз фондз ныхмёлёу-
уёгыл ёмё бацахста 1-аг 
бынат. Кёронбёттёны 
йё ныхмёлёууёг уыд нё 
иннё ирон сумоист Агънаты 
Алхаст. Афтёмёй уёззау 
уёзы ирыстойнаг сумоист-
тё рамбылдтой 1-аг ёмё 
2-аг бынёттё.
Къёбысты Нукри дыккаг 

сыгъзёрин майдан ёмё 
Кубокёй хорзёхджын ссис, 
абсолютон  уёзы хёц-
гёйё. Ацы ерысты Нукрийы 
фёстё 2-аг бынат бацахста 
мёскуыйаг сумоист Антон 
Тихомиров, 3-аг та ссис 
Айдын Даржаа (Тывайы 
Республикё). 

Хъёбысхёст

Ирон богёлттём – цыппар хёрзиуёджы
Венгрийы сёйраг горёт Будапешты уёгъди-
бар хъёбысхёстёй цы дунеон рейтингон тур-
нир цыд, уым ёнтыстджынёй архайдтой ирон 
богёлттё.
Сылгоймёгты ерысты 62 

кг онг уёзы нё чызджытё 
Танделаты Аминё ёмё Кё-
сёбиты Алинё иттёг сёрён 
хёст ракодтой сё ёртыгай 
ныхмёлёуджытимё, фё-
уёлахиз сыл сты ёмё кё-
ронбёттёны фембёлдыс-
ты 1-аг бынат бацахсыныл.

Сё цымыдисаг фембёлд 
ахицён Тедеты Валик 
ёмё Маличы хъомылгё-
нинаг Танделаты Аминёйы 
пайдайён 3:0 хыгъдёй. 
Афтёмёй ирон чызджытё 
рамбылдтой сыгъзёрин 
ёмё ёвзист хёрзиуджы-
тё.

Нёлгоймёгты ерысты 
дёр ирон богёлттё рам-
былдтой дыууё хёрзи-
уёджы. 86 кг онг уёзы 
Азербайджаны номёй 
хёцёг богал Джиоты Ар-
сений фёд-фёдыл фё-
уёлахиз ёртё ныхмё-
лёууёгыл ёмё рацыд 
кёронбёттёнмё. Уым 
хъуамё фембёлдаид да-
гестайнаг богал Белорус-
сийы минёвар – Кадима-
гомедовимё, фёлё уый 

хёцынмё нал рацыд ёмё 
Джиойы-фырт ссис турни-
ры уёлахиздзау.
Уёззау уёзы (125 кг онг) 

Болгарийы номёй хёцёг 
ирон богал Хуыбылты Ален 
дёр фёуёлахиз ёртё 
ныхмёлёууёгыл, фёлё, 
ёрдёгкёронбёттёны 
кёй фёхёрд, уый аххо-
сёй бацахста 3-аг бынат.
Ацы богёлттё иууылдёр 

сёхи цёттё кёндзысты 
дунеон чемпионатмё.

Теннис

Ёппётуёрёсеон турнир цёудзён «Асгард»-ы
Д з ё у д ж ы х ъ ё -
уы теннисы акаде-
ми «Асгард»-ы 23-
31 июлы теннисёй 
цёудзысты Ёппёт-
уёрёсеон турниры 
ерыстё ёрыгётты 
(13-19-аздзыд) ’хсён.
Дзёуджыхъёуы ацы 

турнир дыккаг хатт арёзт 
ёрцыд дунеон спорты ма-
стер Гёбуты Ангелинёйы 
хъёппёрисёй.
Дзёуджыхъёумё ссы-

дысты Мёскуы, Бетъыр-
бух, УФА, Сочи, Новорос-
сийск, Ханти-Мансийск 
ёмё Уёрёсейы цалдёр 
ранёй 192 спортсмены. 
Уыдонёй уёлдай ма, тур-

ниры хъаздзысты Белорус-
сийы ёрыгон теннисисттё 
дёр.
Гёбуты Ангелинё зёр-

диагёй архайы, цёмёй 
Ирыстоны фёсивёд 
тырной теннисы спорты 
бёрзёндтём. Йёхицён 
абонмё бантыст дунеон 
турнирты къорд хатты 1-аг 
ёмё призон бынёттё ба-
цахсын.
Ерысты ёвзарён хайы 

хъёзтытё цёудзысты 
26-27 июлы, 28 июлы та 
«Асгард»-ы кортты рай-
дайдзысты турниры сёй-
раг хайы фембёлдтытё.

БАСКАТЫ Уырызмёг

